16 JANUARIE 2005

TWEEDE SONDAG NA EPIFANIE

liturgiese voorstel

Fokusteks:
Psalm 40:1-11
Ander tekste: 

Jesaja 49:1-7; 1 Korintiërs 1:1-9; Johannes 1:29-42

Inleiding

Al die tekste van hierdie Sondag roep feestelik uit: Kom kyk, die Verlosser uit ellende en sonde het verskyn, is hier naby aan ons, onder ons (Johannes 1:29ev; Jesaja 49:5, 6; 1 Korintiërs 1:6, 7). Dit vul die harte met ’n geweldige vreugde en die monde met lofsingende getuienis (Ps 40:4-6, 10, ens). Dit is egter nie ’n nuuskierige kom kyk nie, maar ’n oproep: kom saam en kom volg My (Johannes 1:39ev). Hierdie aksente op vreugde, verlossing, getuienis en dissipelskap moet die liturgie van hierdie Sondag stempel. Die Skrifgedeeltes vir hierdie Sondag is so vol inhoud dat daaroor net gestamel kan word in die erediens.

GOD VERSAMEL ONS VOOR HOM

Sang vooraf

Lied 184/NSG 167; Lied 188/NSG 10

Aanvangswoord

Die Here het my ’n belangrike opdrag gegee

en my God gee my die krag om dit te doen

Ek maak jou ’n lig vir die nasies

sodat die redding wat Ek bewerk,

die uithoeke van die aarde sal bereik.  Jesaja 49:5b, 6b

Seëngroet

Aan die gemeente van God in …

wat Hy vir Hom in Christus Jesus afgesonder en geroep het

om aan Hom te behoort en verder aan almal, waar hulle ook mag wees,

wat die Naam aanroep van Jesus Christus …

genade en vrede vir julle

van God ons Vader en die Here Jesus Christus. 1 Korintiërs 1:2, 3

Lof- en aanbiddingsliedere

Lied 192/NSG 55; Lied 202/NSG 17

diens van die water

Doop of doopherinnering waarby kindertyd aansluit

Die noue verband tussen doop sonder vergifnis en dissipelskap staan op hierdie Sondag sentraal.  Verduidelik dit aan die hand van Johannes 1:29-42. Die kinders kan betrek word deur vir hulle die verband te lê tussen die vraag: waar is u tuis en Christus se antwoord kom kyk – en dan gelei word om dissipels te word: so lê daar ook ’n verband tussen kerk toe kom en navolgers word. Daarin wil die doop help.

Lesing van die wet uit Psalm 40:7-9

Dit is nie diereoffers of graanoffers

wat U wil hê nie,

nie brandoffers of sondoffers 

wat U vra nie;

U wil gehoorsaamheid hê.

Daarom het ek gesê: “Hier het ek gekom

soos dit in die boekrol

vir my voorgeskrywe is.

Om u wil te doen, my God,

is my een begeerte,

u woord is my hele lewe.”

Skuldbelydenis en vryspraak

…ramp op ramp het my oorval,

my ongeregtighede het my ingehaal;

ek weet nie meer waarheen nie.

Hulle is meer as die hare op my kop;

ek is moedeloos.

Here, red my tog asseblief!

Here, kom my tog gou te hulp!  Psalm 40:13, 14

“Dit is Hy wat julle ook end-uit sal laat vas staan, sodat daar geen aanklag teen julle sal wees op die dag dat ons Here Jesus Christus kom nie. God is getrou …” 1 Korintiërs 1:8

Diens van die Woord

Gebed vir die opening van die Woord

Die Woord van die Here is soos ’n skerp swaard en pyl wat Hy uit die pylkoker haal tot redding en lig van die nasies (vgl Jesaja 49:2, 6b). Laat u Gees soos ’n sagte duif ook neerdaal op verkondiging van u Woord (vgl Joh 1:33b).

Skriflesing en prediking

Psalm 40:1-11

Diens van die tafel

Gereedmaak van die tafel

Verduidelik dat brood en wyn die tekens is van die liggaam en bloed van die Lam wat gebreek is en gevloei het as versoening vir al ons sondes. Daarom is die nagmaal die fees van ’n grenslose liefde wat bevrydend indaal in ons wêreld om gelowiges daardeur op te wek en te motiveer om lig vir die nasies te wees: nagmaal loop altyd oor in vervulde dissipelskap en getuienis – “oor u goedheid en u trou het ek in die gemeente nie stil gebly nie”.  Psalm 40:11b

Sang

Lied 295/NSG 107

Geloofsbelydenis

Instelling en gebruik

Offergawes

Uitsending

Slotsang

Lied 271/NSG 274

Seën

“Aan Christus is alle mag gegee in die hemel en op aarde. Gaan dan na al die nasies toe en maak die mense sy dissipels: doop hulle in die Naam van die Vader en die Seun en die Heilige Gees, en leer hulle om alles te onderhou wat Hy ons beveel het. En onthou: Hy is by ons al die dae tot die voleinding van die wêreld.”

Trinitariese seën.

Sang

Lied 312 of 316 “Amen”/NSG 355 of 356

PREEKSTUDIE – PSALM 40:1-11

Teks

Psalm 40 vorm deel van die Dawidsbundel in die psalms. Net soos die meeste ander psalms verwoord Psalm 40 die mens se ervaring met God. Dit is 'n psalm diep uit die hart van die individu wat sy hart voor God uitstort. 'n Tyd van intense lyding en nood gaan die danksegging vooraf. Hy bid om redding in sy noodsituasie. Hy kan daarna nie stilbly oor God se trou en hulp nie en getuig openlik daarvan in die geloofsgemeenskap. Sy nood en uiteindelike redding het dus ook 'n invloed op die geloofsgemeenskap gehad. Lofbetuiging en gebed vorm die raamwerk van hierdie psalm. Hierdie psalm is binne die konteks van die geloofsgemeenskap en publieke (openbare) aanbidding gebruik.

Vir die doeleindes van hierdie bundel en om aan te pas by die RCL-leesrooster, word daar op vers 1-11 in die perikoop gekonsentreer. Die psalm bestaan oorspronklik uit twee onafhanklike eenhede (vers 1-11 en 12-18) wat later saamgevoeg is. In vers 1-11 bely die digter sy vertroue in God ('n individuele danksegging) en later is daar die spanning van onsekerheid en twyfel – net soos gelowiges dit ervaar (individuele klaaglied of smeekgebed). Struktureel kan daar nie 'n simmetriese konstruksie van die versreëls vasgestel word nie, maar inhoudelik kan die volgende indeling tog gemaak word om die psalm in sy volle omvang te begryp.

Opbou en eksegetiese aantekeninge

Vers 1:

Inleiding

Verse 2–3:﻿
'n Belydenis oor die Here se getrouheid / Die ervaring van Goddelike hulp: Die psalm begin met 'n algemene danksegging of belydenis oor God vir sy wonderbaarlike hulp. Die skrywer beskryf die aard van sy nood metafories. Dit was vir hom om soos in 'n put te wees (40:2-3) waarin hy ver en afgesny van God gevoel het. 'n Hopelose situasie waarin hy boonop in die modder van sy ellende vasgevang is. Die onderwêreld in die Ou Nabye-Oosterse konteks was 'n plek waar jy afgesny van God en mens was. Dit was 'n plek van die dood. Die presiese aard van die krisis word nie genoem nie. Dit is moontlik dat die skrywer baie siek kon wees (vgl Ps 30:3-4), maar weens die koninklike inhoud van die psalm kan dit ook oor 'n militêre krisis handel. In hierdie hopelose situasie kyk die skrywer smagtend na God toe op, want dit is net Hy wat hom kan help (40:2). Hy het al sy hulp van die Here verwag. God is nie te ver om te hoor nie en buig af om hom uit die put te trek (40:2b-3a). Dit is egter nie net 'n geval van uittrek nie, maar God plaas sy lewe weer op vaste grond. Dit is Hy wat weer standvastigheid gee.

Nadat sy gebed verhoor is, bely hy dat God hom gehelp het. Uit sy persoonlike situasie kan hy getuig dat God getrou is. Dit is 'n algemene lewenswaarheid: God is getrou! Die benarde en doodsbenouende situasie waarin hy verkeer het, is omgeswaai in oorwinning en stabiliteit. Daar bestaan 'n dun spanningsdraad tussen die sekerheid van geloof en redding en die strewe daarna. Die spanningsdraad weerspieël iets van die essensie van geloof wat die merkteken is van 'n opregte aanbidder. Gelowiges beleef hoogtes en dieptes deur hulle geloofslewe.

Vers 4-6:
'n Loflied saam met ander gelowiges: God lê die skrywer 'n danklied in die mond waarna die skrywer dit weer aan God teruggee (40:4a). Danksegging is nie iets wat mense uitgedink het en aan God gee nie, maar die Gees van God inspireer jou tot danksegging (lê jou 'n nuwe lied in die mond). Hiermee erken hy ook in geloof dat alles wat hy is en het, 'n geskenk uit God se hand is. Hierdie danklied mobiliseer ander ook om aan God lof te bring en op Hom te vertrou. Die geloofsgemeenskap is saam met hom opgewonde en bly oor die wonderlike dinge wat God gedoen het. Sy smeekgebed is deur God verander in 'n oorwinningslied. Dit is nie die mens en sy nood wat in die middelpunt van die dankseggingslied staan nie, maar juis die genade en redding van God.

In die nuwe lied wat hy sing, plaas die psalmis sy eie ervaring van redding binne die groter raamwerk van God se reddende genade wat ook in die geloofsgemeenskap besing word. 'n Persoonlike lewe van geloof het ook betekenis vir diegene rondom jou (vgl Ps 22:22, 64:9 en 142:7). Dit is nie die digter alleen wat God se lof besing nie, maar die geloofsgemeenskap getuig saam met hom. Danksegging is dus ook 'n openbare saak.

Vers 5 is 'n saligspreking waarin daar ook teruggekyk word na God se reddingsdade deur die geskiedenis heen. God was nog altyd getrou, nie net aan hom as persoon nie, maar die geskiedenis is ook 'n bewys daarvan. Daarom is dit goed om op die Here te vertrou en volledig na Hom toe te draai. Dit is amper oorweldigend. 'n Mens se getuienis is nie soos 'n optelsom wat reg kan laat geskied aan die volle omvang van God se wonderdade nie (40:6). 'n Geseënde mens is nie net iemand wat na God toe draai nie, maar ook wegdraai van valse hoop en valse gode. Die eer van mense en die oënskynlike sekuriteit in materialisme en genot bring nie langdurige geluk en voorspoed nie. Die geseënde mens wil eerstens aan God die eer in sy/haar lewe bring en ervaar daarin ware lewensgeluk.

Vers 7-9:
Lof beteken volle oorgawe en gehoorsaamheid: Dit was 'n algemene gebruik in die Ou Nabye- Ooste om dankoffers aan die gode te bring as teken van dankbaarheid. Dié kultiese handeling word eenkant toe gestoot en met 'n nuwe betekenis gevul. Ware lof kom nie net tot uiting in religieuse handelinge soos die bring van offers nie, maar word juis onderstreep deur die gelowige se gehoorsaamheid en die begeerte om God se wil te doen en sy Woord na te volg (40:7, 9). 'n Belydenis moet oorgaan in 'n daad en word onderstreep deur ware gehoorsaamheid. In vers 8 tree hy dan na vore “hier het ek gekom”, om aan sy oorgawe gestalte te gee.

In die OAV word die gehoorsaamheid wat God van sy volgelinge verwag beskryf as “ore het U vir my gegrawe” (King James Version: “My ears You have opened”; Nederlandse Vertaling: “gij het mij oren doorboord”). Gehoorsaamheid is om jou ore regtig oop te maak en om as ’t ware 'n slaaf van God te wees. Destyds het slawe 'n gaatjie in hulle ore laat maak as teken van hulle toewyding aan hulle eienaar en dat hulle vir ewig aan hom behoort. God vra só 'n gesindheid van gehoorsaamheid.

Die Deuteronomiese wet is destyds op 'n boekrol geskryf en aan die koning gegee sodat hy sy kultiese verantwoordelikheid kon nakom (vgl Deut 17:14-20). Vers 7-9 beklemtoon ook dat dit oor baie meer gaan as die uiterlike nakoming van sekere kultiese handelinge. Die geskrewe boekrol het ook die koning geleer om in alles aan God gehoorsaam te wees en om nie daarvan af te wyk nie. Hierdie psalm word in Hebreërs 10:5-10 herhaal in 'n konteks waar die ewige aard van Jesus Christus se offer uitgelig word. Uit 'n Nuwe-Testamentiese perspektief is die kruis die volle antwoord op God se genade. Die optelsom-logika agter die kruis is natuurlik ook nie 'n logiese som in menslike terme nie. 

'n Lewe van volle oorgawe is nie 'n las of juk wat die mens deur sy lewe moet saamsleep nie, maar juis 'n lewe van blydskap (40:10). “Wanneer die wil en woord van God só in die hart gedra word dat God daardeur in die hart gedra word – dan stoot die Woord deure na blydskap en lof oop” (Müller 1988:89).

Vers 10-11:
Lof deurbreek die stilte in die geloofsgemeenskap: Ander het sy loflied al gehoor (40:4b), maar nou word dit nog wyer en wel in die gemeente vertel. Opregte dank en lof aan God kan nie verswyg word nie. Dit is nie iets waaroor jy mompel nie, maar juis luidkeels met ander deel. God se reddende genade aan die individu is nie net 'n persoonlike saak nie. Om van persoonlike ervarings te getuig is die gelowige se missionêre verantwoordelikheid. Dit het implikasies vir die gemeenskap. Daardeur word medegelowiges in die geloof versterk om weer opnuut toegewyd aan God te leef. Al word die getuienis spesifiek in die geloofsgemeenskap gelewer, is dit vandag belangrik om ook teenoor die ongelowige te getuig van die lewende God se reddende genade en getrouheid in tye van nood. God se reddende genade is nie net 'n saak van die verlede nie, maar ook 'n toekomstige werklikheid (“dat U verlos”) wat wanhoop in hoop verander.

Teologiese temas

'n Paar teologiese temas word in hierdie perikoop aangeraak.

Die spanningsdraad tussen geloofsekerheid en geloofstryd: Die egte gelowige ervaar dikwels 'n wisseling tussen hierdie twee pole. Dit is deel van die geloofspad om die hoogtes en dieptes van geloof te ervaar en deurleef.

God se reddende hand uit noodsituasies asook wonderwerke: Die skrywer het gesmag na God se hulp en dit waarskynlik nie dadelik ervaar nie. Om te wag (dus 'n vertraging) beteken nie dat God jou nood ontken of nie raaksien nie (delays do not necessarily mean denials). God se hulp is nooit te vroeg of te laat nie. Daar is seën en ook 'n sekere misterie daarin om God in die donkerte van jou nood te vertrou. Gebed vra geduld om te wag op God se antwoord. Die skrywer hou vas aan die wete en ervaring van Goddelike redding wat ook in die breër gemeenskap van gelowiges ervaar word.

In die postmorderne era waarin ons leef, bestaan daar nog 'n opgewondenheid oor wonderwerke, maar ongelukkig “mensgemaakte wonderwerke”. Gelowiges weet nie meer wat dit beteken om op God te wag nie, maar verwag oplossing buite God om. “Alleen binne die riskante spel van die geloof gaan die oë vir Gods wondere oop” (Müller 1988:91).

Danksegging as Goddelike inspirasie: 'n Mens se verhouding met God word nie bepaal deur jou eie pogings om Hom te beïndruk deur allerlei offers of goeie dade nie. Alles wat die mens het, is in elk geval God s'n. Kan jy reeds dankie sê voordat jy jou hart voor God uitstort? Dit is presies wat in hierdie psalm gebeur. Ons gebede is meestal andersom waarin ons eers ons nood voor God se voete lê en daarna getuig van sy hulp en verlossing. Dit wat God doen, dwing die gelowige tot danksegging. Dank begin dus by God. Alles wat ons het en besit, kom van God af.

Geluk:  Ware geluk en lewensvervulling is slegs moontlik uit en deur geloof. Die mens moet besef dat sy bestemming in God se hande lê en dat daar hieraan uitdrukking gegee moet word deur sy lewe. Pascal het dit só gestel: “There is a God-shaped vacuum in the human heart!” Augustinus onderstreep dit ook dat die mens geskep is om God groot te maak en aan Hom die lof te bring.

Die verhouding tussen die enkeling en die geloofsgemeenskap: die plek en waarde van getuienislewering binne die kultiese samekoms, omvou die perikoop. Aansluitend hierby kom die rol van die psalms in die openbare aanbidding ook na vore. Die psalms het 'n belangrike rol in die vorming van die Joodse aanbidding gespeel. Verskillende psalms is elke dag van die week in die tempel gesing. Psalm 113 en 188 het weer gedurende religieuse feeste 'n belangrike rol gespeel. Psalms wat as deel van die openbare geloofsbyeenkoms gebid is, het aan die een kant die gebede van verskillende Ou-Testamentiese persoonlikhede gevorm. Vergelyk byvoorbeeld Jona se gebed in Jona 2:3-10 en Hanna se gebed in 1 Samuel 2:1-10. Aan die ander kant kan dit ook aangeneem word dat die psalms 'n impak op die individu se verhouding met die Here en sy/haar Godsbeeld gehad het. Hierdie psalms is aan God gerig, nie aan die leser nie en daarom sing ons dit vandag nog as lofliedere en gebruik dit ook om God te aanbid.

Preekvoorstel

Baie preke oor Psalm 40 konsentreer op die nood van die skrywer en God se redding daaruit. Daar lê egter 'n ander baie relevante tema in hierdie psalm opgesluit, naamlik die verantwoordelikheid wat dissipels het om in die geloofsgemeenskap oor God se wonderdade te getuig. Hier word die gelowige juis opgeroep om binne die geloofsgemeenskap van God se reddende genade te getuig. In die eksegetiese aantekeninge kan die prediker baie lees oor die opbou en agtergrond van hierdie psalm en dit dalk kortliks aan die gemeente verduidelik. Hierdie psalm gee nie antwoorde op die geloofsworsteling van die individu nie, maar wel riglyne oor die individu se getuienis in die openbaar na God se redding en verlossing uit die situasie. Die hoofpunte word kortliks weergee en die prediker kan dit na gelang van die spesifieke gemeente of gemeenskap se omstandighede uitbrei.

Gelowiges is dikwels huiwerig om openlik oor God se wonderdade te praat: `n Navorsingsgroep (vgl resultate op www.barna.org) het in 1999 bevind dat slegs 53% van alle Christene (in hulle terme word die woord “wedergebore Christene” gebruik) voel dat hulle 'n verantwoordelikheid het om ander van hulle geloof te vertel. Net meer as die helfte van die Christene dink dit is nodig om hulle geloof met ander te deel wat nie in Jesus Christus glo nie. Slegs 58% van die Christene kon sê dat hulle die afgelope jaar hulle geloof met 'n niegelowige gedeel het. Daar is ook bevind dat sewe uit elke tien volwassenes nie verstaan wat Johannes 3:16 beteken nie. Slegs 31% van die volwassenes uit die ondersoek het die betekenis van die woord “evangelie” verstaan. 'n Verdere interessante bevinding is dat persone tussen 18 en 33 jaar meer geredelik getuig as enige ander ouderdomsgroep (66% teenoor die 58% van persone tussen 34 en 52 jaar).  Alhoewel dit nie Suid-Afrikaanse statistieke is nie, vertel dit tog 'n storie wat herkenbaar in ons eie samelewing is. Dit is tog belangrik om onsself kritiese vrae te vra oor ons binnensmondse lof en getuienis oor God.

Hoekom mompel gelowiges soms so binnensmonds oor God se reddende genade? Daar kan baie redes hiervoor wees. Binne ons gereformeerde erediens was daar nog altyd min ruimte vir persoonlike getuienis, en dit binne die veilige ruimte van 'n geloofsgemeenskap! Dit is sekerlik 'n vraag wat die doel en aard van 'n erediens is, maar in die kultiese psalms kom die getuienis van die individu binne die kultus dikwels voor. Behoort gemeentes nie meer ruimte vir getuienis te skep nie?

Toegewyde gelowiges sal ook soms vir jou sê dat hulle huiwerig is om iets van God se ingrype in hulle geloofs- of persoonlike lewe te deel, omdat hulle nie weet wat mense daarmee gaan maak nie of dat hulle onveilig voel! Verder beskou baie gelowiges godsdiens as 'n private saak tussen hulle en God. “Dit is 'n saak tussen my en God” is 'n frase wat geredelik opklink. Daarby beleef mense dikwels 'n stuk ongemak wanneer iemand getuig. Kyk hoe mense dikwels ongemaklik na mekaar kyk. Christensakelui sê dikwels dat hulle baie versigtig is om met uitgesproke Christene besigheid te doen omdat hulle getuienis en die transaksies mekaar weerspreek. Transaksies, woorde en dade trek dus 'n streep deur getuienis en maak mense skepties daaroor.  Laastens speel wanhoop ook heel dikwels 'n rol in ons stameling oor God. In 'n donker put van wanhoop is dit vir die gelowige baie moeilik om God se hand van getrouheid raak te sien en nog daaroor te praat.

Hierdie is kritiese vrae wat ons aan die dink behoort te sit oor ons onwilligheid of onvermoë om oor God se wonderdade en redding te praat, of oor die feit dat ons dikwels oor God mompel en nie met vrymoedigheid oor Hom getuig nie.

Hoe klink 'n dankbare loflied of getuienis oor God se reddende genade?

Getuienis is goddelik geïnspireerd. Wanneer daar dus in die erediens of binne die geloofsgemeenskap getuig word, gaan dit nie oor die mens se eie dade nie. As dit bloot 'n storie is waarmee die individu die aandag op hom- of haarself wil vestig, is dit nie egte getuienis nie. Egte getuienis is getuienis wat deur die Heilige Gees geïnspireer is en waarvan God die gelowige oortuig het? Daarom gaan getuienis in die eerste plek oor God. Wanneer daar op God gekonsentreer word, dan is sy wonderwerke en nie ons mensgemaakte werke nie (as ons dink ons kan alles doen), die saak waaroor getuig word.

Twee interessante kantaantekeninge: Die woord evangelie (“gospel”) kom van die Anglo-Saksiese woord “godspell”, wat God se storie (“God’s story”) beteken. Verder beteken die woord “evangelisasie” in Engels (evangelism) letterlik die draer van die goeie (“angel” = boodskapper). 

Godgegewe en geesgeïnspireerde getuienis wys dat die getuie regtig vir mense omgee omdat hulle die volle diepte en impak van God se redding nie vir hulleself wil hou nie, maar ander juis daarin wil laat deel.  Getuienis is nie net lippetaal nie, maar word onderstreep deur 'n lewe van gehoorsaamheid en die begeerte om God se wil te doen. Die woord “witness” is 'n vertaling van die Griekse woord martus wat “iemand wat deur sy/haar lewe getuig” beteken. Ware lewensgetuienis leer die hoorder en siener ook wat God in sy Woord sê en roep die persoon op tot selfondersoek en 'n nuwe lewenstyl.

God se helpende en reddende hand in die individu se lewe behoort alle gelowiges tot lof te inspireer. Die individu kan nie stilbly oor God se ingrype of hand van genade in sy/haar lewe nie, maar moet vertel word. Dit versterk weer ander gelowiges en roep hulle op tot lofprysing.

In die vroeëre kerk was daar nie net voltydse sendelinge wat hulle lewe spesifiek gewy het aan die verkondiging van die evangelie nie. Elke kerk was 'n missionêre gemeenskap; elke gelowige 'n sendeling wat deur die liefde van Christus gedring was om sy medemens te oortuig; elke Christen het sy verhaal aan sy buurman vertel; elke werker aan dié een wat saam met hom/haar werk; elke slaaf aan sy mede-slaaf; elke dienskneg aan sy meester of meesteres. Die storie van sy/haar redding is met oortuiging vertel soos die oorlewende van `n skeepsramp sou vertel hoe hy/sy van `n skip gered is! (Philip Schaff). Is dit nie hoe ons teenoor medegelowiges en diegene rondom ons behoort te getuig nie?

Vance Havner het gesê dat die evangelie nie iets is waarvoor ons slegs kerk toe kom om te hoor nie, maar ons gaan juis vanuit die kerk om dit te vertel. “Dat U verlos het, het ek nie vir myself gehou nie, ek het gepraat oor u trou en hulp. Oor u goedheid en u trou het ek in die gemeente nie stilgebly nie.”

